Мэҥэ Хаҥалас улууһун үөрэҕирии үлэһиттэрин  балаҕан ыйынааҕы мунньахтара
2025 сыл, балаҕан ыйын 12 күнэ
«Уруоктар уонна дьарыктар көдьүүстэрин үрдэтии - үөрэх хаачыстыбатын тупсарыы усулуобуйата»
Улуустааҕы үөрэҕирии салалтатын начальнигын э.т.
Плотникова И.М.  дакылаата
Үтүө күнүнэн, убаастабыллаах ыалдьыттар, кэллиэгэлэр!

Саҥа 2025-2026  үөрэх дьыла үүммүтүнэн итиитик- истиҥник эҕэрдэлиибин! 
Сыллата буоларыныы балаҕан ыйынааҕы мунньахпытыгар  ааспыт үөрэх дьылынааҕы үлэбитин- хамнаспытын  ырытан, онтон сөптөөх түмүктэри оҥостон, инники хардыыларбытын торумнуубут. Бэҕэһээ, бүгүн күн бастакы аҥаарыгар педагогтар мустан араас хайысхаларынан кэпсэттилэр, баар уопуту көрдүлэр, сонун идеялары дьүүллэстилэр.
Күн бүгүн биһиги иннибитигэр стратегическай соруктары туруорар сүрүн докумуоннарбытынан:
· «Ыччат уонна оҕолор»   национальнай бырайыак;
· Үөрэҕирии сайдыытын стратегията;
· Саха Өрөспүүбүлүкэтин Ил Дархана А.С.Николаев 177 №-дээх ыйааҕа буолаллар.
Кинилэри сэргэ «Мэҥэ кэскилэ-7» программабыт  улууспутугар үөрэҕирии тиһигин сайдыытын торумнуур. 
Улууспутугар 35 оскуолаҕа 443 кылаас-комплекка 5858  үөрэнээччи үөрэнэр. Ааспыт сылга 6014 үөрэнээччи баар  эбит буоллаҕына 26 оскуолаҕа оҕо ахсаана түстэ. Ордук  Баатара, Бүтэйдээх, Павловскай, Тиэлиги, Томтор, Төҥүлү, Хорообут орто оскуолаларыгар үөрэнээччи ахсаана аҕыйаата. Күүтүллэрин курдук, Аллараа Бэстээх оскуолаларыгар үөрэнээччи ахсаана эбиллэ турар.
Уһуйааннарга күн бүгүн 2318 оҕо, былырыын баччаларга 2340 этэ. 18 уһуйааҥҥа оҕо ахсаана түстэ, 12 уһуйааҥҥа  эбиллии бэлиэтэнэр. Аллараа Бэстээх уһуйааннарыгар  41 оҕо эбилиннэ.
Ааспыт үөрэх дьылыгар билии 99,4, хаачыстыба 51% тэҥнэстэ.
Сүрүн уопсай үөрэхтээһин түмүгүнэн судаарыстыбаннай аттестацияҕа 602 оҕо киирбититтэн 538 оҕо аттестат ыллылар, 64 оҕо күһүҥҥү хос эксээмэҥҥэ хааллылар. Урукку сылларга бу көрдөрүү 121, 98  тиийэ сылдьыбыта, онон тупсуу баар диэн сыаналыыбыт. Нуучча тылын уонна информатика предметтэриттэн ураты бары предметтэргэ хаачыстыба тубуста.
Орто уопсай үөрэхтээһин 402 выпускнигыттан 396 оҕо аттестат ыллылар. 2022 сыллаахха 22 оҕо аттестат ылбатаҕа, 2023 сылга -11, 2024-9. Быйыл аттестата суох оҕо ахсаана 6-ҕа түстэ. 38 выпускник оскуоланы кыһыл уонна үрүҥ көмүс мэтээлинэн бүтэрдилэр. Профильнай математикаҕа, химияҕа, английскай тылга, литератураҕа орто баал үрдээһинэ бэлиэтэнэр.
Улуус баһылыга Дмитрий Иванович Тихонов сыллата үөрэҕирии үлэһиттэрин иннигэр туруорар соруктарынан үлэбитин былааннаан ыытабыт. Бастатан туран, улахан болҕомто оҕону үлэнэн иитиигэ ууруллар. Манна 7 агро хайысхалаах оскуолалар үлэни ситимнээхтик ыыталлар. Саас ыһыы, күһүн хомуур үлэтигэр, тутууга,  үөрэх дьылын устата сылгыны-сүөһүнү көрүүгэ, тыа хаһаайыстыбатын бородууксуйатын астааһыҥҥа, төрүт дьарыктарга оҕолору уһуйаллар. Ону тэҥэ үгүс оскуола подсобнай хаһаайыстыба, пришкольнай учаастак, Матта орто оскуолата  «өйдөөх теплица», 5 оскуола бизнес-инкубатор тэринэн оҕолору үлэҕэ сыһыараллар. Сайыҥҥы өттүгэр 1 үлэ-сынньалаҥ лааҕырыгар 120 оҕо хабыллан үлэлээтэ.   Күннээҕи лааҕырдар 8 үлэҕэ хайысхалаах программанан  200 оҕону хаптылар. "Мэҥэ-Хаҥалас улууһун нэһилиэнньэ үлэнэн дьарыктаах буолуутун киинэ"  8 нэһилиэккэ барыта 112 оҕону быстах кэмҥэ хамнастаан үлэлэттэ. Оҕолор оскуола таһынааҕы сирдэргэ, хаамыы суолларын тутууга, нэһилиэктэр пааматынньыктарын көрүүгэ-харайыыга кыттан үлэҕэ иитиллэллэр. 35 оскуола 146 тэрилтэни кытта дуогабардаһан оҕону үлэнэн иитиигэ үлэлэһэллэр.
[bookmark: _GoBack]Мэҥэ-Хаҥалас улууһа бөдөҥ тыа хаһаайыстыбатын улууһа буоламмыт оннук хайысхалаах идэлээх дьоҥҥо наадыйыыбыт улахан. Ол кыһалҕаны быһаарыыга агротехнологическай хайысхалаах кылаастары арыйарга баһылык сорудахтаабыта. Быйыл Баатара орто оскуолатыгар  «АПК кадрдара» федеральнай бырайыагынан агротехкылаас аһылынна. Салгыы маннык кылаастар В.П.Ларионов аатынан Майа, Хорообут, Тумул орто оскуолатыгар арыллыахтара.  «Чүүйэ» МУП,  «Хоробут» ХЭТ,  «Тумул» СХПК партнердарынан буолуохтара. Агрокылаастары бүтэрбит выпускниктар тыа хаһаайыстыбатын үрдүк уонна анал үөрэхтэрин тэрилтэлэригэр киирэллэрин ситиһиэхтээхпит. Кэлин 3 сылга 10-нуу оҕо киирдэ. Быйыл эмиэ 5 оҕо АГАТУга, 5 оҕо Дьокуускайдааҕы тыа хаһаайыстыбатын техникумугар киирдилэр.
Үөрэх хаачыстыбатын тупсарыыга нуучча тылын, математиканы, физиканы, биологияны, химияны үөрэтиигэ тирэх оскуолалар ананан былаан быһыытынан сыл устата предметнэй семинардары учууталларга ыыттылар. Биир кэлим экзаменнарга 100 баалы ылбыт выпускнигы бэлэмнээбит учууталларга 100 тыһ.солкуобайдаах бириэмийэ ананарын туһунан баһылык ыйааҕа тахсыбыта. Доруобуйаларынан хааччахтаах уонна инбэлиит оҕолору үөрэтиигэ «Кэскил» киин педагогтарга уонна төрөппүттэргэ сүбэлиир-методическай киин быһыытынан үлэлиир.
Иитии үлэтигэр кыыс оҕоҕо туһаайыллыбыт программа оҥоһулларыгар сорудахтаахпыт. Олунньутааҕы сүбэ мунньахпытыгар кэпсэтии баран бырайыактар торумнара оҥоһуллубуттара, олор ситэн-хотон программа таһымыгар тахсалларын ситиһиэхтээхпит. Иитэр үлэ дьаһалларын федеральнай уонна региональнай тэрээһиннэри кытта дьүөрэлээн сааһылаатыбыт.
Педагогтарбыт олорор усулуобуйаларын үөрэтии барда. 1493 педагогтан 236 киһи дьиэҕэ наадыйар. Олортон 76 педагог наймыылаһан (арендалаһан) олорор, 43 киһи уочаракка тураллар. 96 педагогу тыа сирин түөлбэлэрэ бас билэр дьиэлэригэр олохтоотулар. Салгыы бу хайысхаҕа олохтоох дьаһалталары кытта үлэлэһиэхпит.
Ытыктабыллаах кэллиэгэлэр!                    
2025 сыл улууспут педагогическай уопсастыбаннаһыгар бэлиэ сыл буолар. Ол курдук Мэҥэ-Хаҥалас улууһугар методическай сулууспа тэриллибитэ 85 сылын бэлиэтиибит. Бу историческай дата чэрчитинэн үөрэх тэрилтэлэригэр Методическай марафоннар ыытылла тураллар. Марафоҥҥа 29 оскуола, 4 эбии үөрэхтээһин тэрилтэтэ, 20 уһуйаан кыттыыны ыла сылдьаллар. Олунньу ыйга бары тэрилтэлэргэ туһааннаах тиэмэҕэ педсоветтар, методическай сэбиэттэр, холбоһуктар мунньахтара ыытыллыбыттара, баар проблемалар быһаарыллан, ону туоратарга былааннар ылыныллыбыттара.
Быйылгы сылы, ол иһигэр бүгүҥҥү мунньахпытын, биһиги уруоктар уонна дьарыктар көдьүүстэрин үрдэтиигэ анаабыппыт түбэспиччэ буолбатах. Үөрэтии-иитии процеһын сүрүн тутаах өйдөбүлэ оскуолаҕа уруок, уһуйааҥҥа уонна эбии үөрэх тэрилтэтигэр дьарык буолар. Өскөтүн уруоктар уонна дьарыктар көдьүүстээхтик барар буоллахтарына үөрэх хаачыстыбата үрдүк буолара саарбаҕа суох. 
Уруок диэн өйдөбүл XVII үйэҕэ педагогикаҕа киирбитэ. Ян Амос Коменскай  «Улуу дидактика» үлэтигэр сүрүн идеяларын түмпүтэ. Арассыыйаҕа ол идеялары Константин Дмитриевич Ушинскай сайыннарбыта. Ол кэмтэн ыла кылаас-уруок тиһигэ күн бүгүнүгэр дылы үлэлии турар. Ол эрэн хас биирдии бириэмэ уруокка, дьарыкка араас ирдэбиллэри туруорар. Федеральнай государственнай үөрэҕирии стандартара личностка туһуламмыт (личностно-ориентированнай) уонна дьайымалга олоҕурбут (деятельностнай) уруоктары, дьарыктары ирдииллэр. Оҕо бэйэтэ сыал туруорар, араас суоллары тобулар, түмүктэри оҥорор буолуохтаах. Ону таһынан, рефлексия, билии атын уобаластарын кытта интеграциялааһын ирдэнэр.
Убаастабыллаах кэллиэгэлэр! Хас биирдии оҕо сайдыытын быһаарар суолталаах кэрчигинэн оскуола иннинээҕи үөрэхтээһин буолар. Ол иһин уһуйааннарга судаарыстыба да, оройуон да улахан болҕомтотун уурар, материальнай-техническэй база, инфраструктура сайдыытыгар, каадыры бэлэмнээһиҥҥэ үлэ барар. Ол курдук, уһуйаан үксэ конструктордарга, робототехникаҕа, музыкальнай, спортивнай тэриллэргэ тиийэ хааччылынна. Педагогтар өттүлэриттэн ону табатык туһаныы, оҕо баҕатын учуоттааһын, сайдар маршрутун оҥоруу тэриллиэхтээх. Дьарыктары оҕо баҕатын учуоттаан  тэрийии Павловскайдааҕы «Мичээр», Хаптаҕайдааҕы «Хомусчаан» уһуйааннарга тэриллэр. Аллараа Бэстээхтээҕи «Сказка», Төҥүлүтээҕи «Олимпионик», Майатааҕы «Кэнчээри» уо.д.а. уһуйааннар тэриллибит базанан муҥурдаммакка дьарыктары тэрийиигэ бэйэлэрэ оҕо сайдар эйгэтин оҥороллор, араас бырайыактары олоххо киллэрэллэр. Иитээччилэр Афонскай Аркадий Дмитриевич, Осипова Ольга Анатольевна, Тастыгина Юлия Яковлевна, Катаева Мария Ивановна, Семенова Капиталина Константиновна, Конотопенко Ольга Викторовна,  Варфоломеева Сайаана Ильинична ыытар дьарыктара улуус иһигэр эрэ буолбакка, өрөспүүбүлүкэ, Арассыыйа таһымыгар тиийэ биһирэнэллэр. Күн бүгүн Майатааҕы «Чуораанчык» уһуйаан иитээччитэ Варфоломеева Сайаана Ильинична Бурятияҕа төрөөбүт тыл, литэрэтиирэ уонна култуура учууталларын, иитээччилэрин Бүтүн Арассыыйатааҕы күрэҕэр кытта сылдьар. Салгыы кини Бүтүн Арассыыйатааҕы «Сыл бастыҥ иитээччитэ» күрэххэ өрөспүүбүлүкэ чиэһин көмүскүү барыахтаах. Кэллиэгэбитигэр эппиэтинэстээх түһүлгэлэргэ ситиһиини баҕарыаҕын! Бастыҥ иитээччилэрбит уопуттарын киэҥник тарҕатар сорук турар. Кинилэр аһаҕас дьарыктарыгар педагогтар маассабайдык сылдьалларын, көрөллөрүн, үөрэнэллэрин тэрийиэхтээхпит. 
Кэллиэгэлэр! Уопсай үөрэхтээһин тэрилтэлэрэ хас биирдии киһи сайдыытыгар ураты оруоллаахтар. 11 сыл устата кырачаан киһи оскуолаҕа үөрэнэн, билии-көрүү кынаттанан, сатабылларын сайыннаран, идэтин талан олох суолугар үктэниэхтээх. Төрөппүт уонна оскуола бииргэ үлэлээммит оҕону иитэн-үөрэтэн киһи оҥорон таһаарыахтаахпыт. 
Судаарыстыба уопсай үөрэхтээһин тэрилтэлэрин иннигэр туруорар соруктарыгар олоҕуран улуус үөрэҕириитин тиһигэр уларыйыылар киирэллэр. Чуолаан, күүстээх ирдэбил орто уопсай үөрэхтээһиҥҥэ турда. Үрдүкү кылаас үөрэнээччилэрэ  инники идэлэрин таланнар ол хайысхатынан үөрэнэллэригэр биһиги кыаҕы биэриэхтээхпит. Ааспыт үөрэх дьылыгар 29 орто оскуолаларга 34 профиль баар эбит буоллаҕына, быйылгы үөрэх дьылыгар 38 профиль киирэрэ былааннанар, чуолаан технологическай профиль ахсаана 7-тэн 10-на тиийдэ, естественнай-научнай профиль былырыын 9 этэ, быйыл 10 буолла. Бу профиль предметтэрин үөрэтии кыра кылаастартан ураты суолталанан барыахтаах. Үөрэнээччилэри эрдэттэн идэҕэ туһаайан анал орто уонна үрдүк үөрэх тэрилтэлэрин кытта дуогабардаһан оскуолаларга фирменнэй уонна профильнай кылаастар аһыллыбыттара. Ааспыт үөрэх дьылыгар 31 кылааска 604 үөрэнээччи хабыллыбыта, быйыл кылаас ахсаана 33 буолла, үөрэнээччитэ- 528. Ол иһигэр медицинскэй, педагогическэй, агротехнологическэй, медиа, креативнай индустрия кылаастара аһыллыбыттара. Техническэй идэлэргэ оҕолору туһаайар инниттэн Москубатааҕы физико-техническэй институт, Уһук Илиҥҥи федеральнай университет инженерно- техническэй институтун, Ростатом, тимир суол, суудунаны тутуу,  IT- кылаастар. Бу кылаастар выпускниктара талбыт идэлэринэн үөрэххэ киирэннэр биһигини үөртүлэр. Төҥүлү орто оскуолатын медицинскэй кылааһын выпускниктара 100%, В.П.Ларионов аатынан Майа орто оскуолатын медицинскэй кылааһын выпускниктарын 85%  үрдүк уонна орто анал медицинскэй үөрэх тэрилтэлэригэр киирдилэр. 8 оскуола 205 үөрэнээччитэ «Мин бастакы идэм» бырайыакка кытыннылар, кинилэртэн 192 үөрэнээччи бүтэрэн сибидиэтилистибэ ыллылар. Салгыы  фирменнэй уонна профильнай кылаастар выпускниктарыттан, «Мин бастакы идэм» бырайыак кыттыылаахтарыттан дойду технологическэй суверенитетын хааччыйар дьону күүтэбит. 
Үөрэх хаачыстыбатын көрдөрөр сүрүн критерийинэн судаарыстыбаннай түмүктүүр аттестация буолар. Сыллата улууска выпускниктарбыт ахсааннарыттан сүрүн уонна орто  уопсай үөрэхтээһини туйгуннук түмүктүүр оҕо ахсаана эбиллэриттэн үөрэбит. Предметнэй олимпиадаларга, «Профессионаллар» чемпионаттарыгар үөрэнээччилэр ситиһиилээхтик кытталлар. Бу оҕолор уруокка ылбыт чиҥ билиилэрин түмүгэ, бигэргэтиитэ буолар. Биир кэлим судаарыстыбаннай экзаменнарга талан ылбыт предметтэригэр үрдүк бааллаах үөрэнээччилэр ахсааннарын элбэтэргэ былааннаах үлэни ыытарбыт ирдэнэр.
Биһиги учууталларбыт  2024-2025 үөрэх дьылыгар  Бүтүн Арассыыйатааҕы уонна өрөспүүбүлүкэтээҕи профессиональнай күрэхтэргэ ситиһиилээхтик кытыннылар. 2025 сыл түмүгүнэн Ф.Г.Охлопков аатынан Майа орто оскуолатын алын кылааһын учуутала Чичахова Елена Николаевна Российскай Федерация  бастыҥ учууталларга бириэмийэтин  кыайыылааҕынан буолла.    Саха Өрөспүүбүлүкэтин бастыҥ учууталларын ахсааныгар киирэн В.П.Ларионов аатынан Майа орто оскуолатын химияҕа учуутала Игнатьева Айталина Варламовна, историяҕа уонна обществознаниеҕа учуутала Черкашина Надежда Гаврильевна бириэмийэҕэ тигистилэр. Балыктаах орто оскуолатын биология уонна химия учуутала  Габышева Яна Ильинична  «Флагманы образования» бүтүн Арассыыйатааҕы күрэххэ ситиһиилээхтик кытынна. Кеша Алексеев аатынан Хаптаҕай орто оскуолатын омук тылын учуутала Терентьева Ирина Игнатьевна, - «Мой лучший урок» бүтүн Арассыыйатааҕы  педагогтар маастарыстыбаларын күрэһин кыайыылааҕа буолла.  
Эдэр педагогтарбыт- Ороссолуода орто оскуолатын физикаҕа учуутала Пономарева Сайыына Григорьевна,  Майатааҕы лиссиэй математикаҕа учуутала Никитина Анжелика Ариановна «Илин эҥэр» үөрэҕирии уокуругун эдэр учуутала – 2025» күрэххэ лауреат аатын сүктүлэр.
Кеша Алексеев аатынан Хаптагаҕай орто оскуолатын үрдук категориялаах учууталыгар Самсонова Мария Гаврильевнаҕа Российскай Федерация үтүөлээх учуутала аат инэриллиннэ.  Ситиһилээх учууталларбытын өссө төгүл эҕэрдэлиибит уонна кинилэргэ  салгыы айымньылаах, таһаарыылаах үлэни баҕарабыт.
Бастыҥ учууталларбыт ыытар уруоктара аныгы ирдэбилгэ эппиэттиир, оҕо интэриэһин тардар, араас методическай ньымаларынан баай буоларын салайааччылар, кэллиэгэлэрэ, күрэхтэр экспердэрэ бэлиэтииллэр. 
Ол эрэн, биһиги күн аайы ыытар уруоктарбыт Федеральнай судаарыстыбаннай үөрэҕирии стандартарын предметнэй түмүктэригэр туһаайыллан ыытылла туралларын, биир халыыптан (традиционнай) тахсыбаттарын билиниэх тустаахпыт. ФГҮөС киирбитэ ыраатта даҕаны дьайымаллаах (деятельностнай) уруоктарга көһөрбүтүн ыарырҕатабыт. Бу хайысхаҕа оскуолатааҕы уонна оройуоннааҕы методическай холбоһуктар былааннаах үлэни ыыталлара ирдэнэр.
Уруоктары тэҥэ оскуолаҕа ФГҮөС личностнай уонна метапредметнэй түмүктэрин хааччыйар уруок таһынааҕы дьарыктарга күүстээх болҕомто ууруллуохтаах. Бу дьарыктар оҕону иитэр, сайыннарар, араас сатабылларга уһуйар потенциалларын толору туһаныахтаахпыт. Манна үөрэх былааныгар киирбит предметтэри хатылааһын буолбакка, кинилэри практическай дьарык нөҥүө дириҥэтии, байытыы барыахтаах. Уруокка хас биирдии оҕо уратытын учуоттуур ыарахаттардаах буоллаҕына, уруок таһынан дьарыкка биирдиилээн үлэни тэрийиэхтээхпит: олимпиадаларга, «Профессионаллар» чемпионаттарыгар, научнай-чинчийэр, бырайыактыыр үлэҕэ оҕолору бэлэмнээһин ыытыллыахтаах.
Убаастабыллаах мунньах кыттыылаахтара! Эбии үөрэхтээһин тэрилтэлэрэ хас биирдии оҕо талаанын, баҕатын учуоттуур, олоххо бэйэтин булунарыгар кыаҕы биэрэр аналлаахтар. Улууска 3 эбии үөрэхтээһин тэрилтэтэ үлэлиир. Ааспыт үөрэх дьылыгар кинилэр эбии үөрэхтээһин 6 хайысхатынан 3653 үөрэнээччини хаппыттара. Үгүс үөрэнээччи художественнай хайысханы талар. Инникитин техническэй, естественнай-научнай, социальнай хайысхаҕа оҕолору туһулуур үлэни ыытарбыт ирдэнэр. Уонна бу хайысхаларга көдьүүстээх дьарыктары ыытарга сөптөөх инфраструктураны тэрийиэхтээхпит, кадрдарынан хааччыйыахтаахпыт. Эбии үөрэхтээһин педагогтарын ортолоругар бэйэлэрин идэлэрин баһылаабыт кэллиэгэлэрбит  Слепцова Анастасия Ивановна, Докторов Петр Николаевич, Егорова Сардана Николаевна, Егоров Егор Юрьевич, Плотников Игорь Афанасьевич, Оконешникова Наталья Николаевна  атыттарга холобур буолаллар.
Өскөтүн оҕо уруокка сылдьара эбэһээтилинэй буоллаҕына, эбии үөрэх дьарыгар кини умсугуйан туран кэлиэхтээҕин туһунан бэргэн этии баар. Бу дьарыктар оҕо айар дьоҕурун сайыннарыахтаахтар, бэйэ-бэйэлэрин уонна маастардары кытта алтыһар, былааннаабыты онорон таһаарар, олоххо киллэрэр кыаҕы биэриэхтээхтэр. Оннук ирдэбили биһиги хас биирдии эбии үөрэхтээһин педагогун иннигэр туруорабыт.
Ураты сыһыаны биһигиттэн доруобуйаларынан хааччахтаах уонна инбэлиит оҕолорбут эрэйэллэр. Хомойуох иһин, дойду үрдүнэн доруобуйаларынан хааччахтаах уонна инбэлиит оҕолор ахсааннара элбии турар.  Кинилэри кытта дьарыктар хас биирдии оҕо физическэй, психическэй уонна интеллектуальнай кыаҕын учуоттаан ыытыллыахтаахтар, кинилэр талан ылбыт предметтэригэр, дьарыктарыгар иннин диэки сыҕарыйар, сайдар кыаҕы биэриэхтээхтэр. «Кэскил» психолого-медико-социальнай арыаллааһын киинэ маннык уруоктары, дьарыктары ыытар педагогтары кытта былааннаах үлэни ыытар.  
Кэллиэгэлэр! Үөрэҕирии тэрилтэлэригэр аныгы ирдэбилгэ эппиэттиир  инфраструктураны тэрийии уонна ону үөрэтии-иитии процеһыгар көдьүүстээхтик туһаныы үөрэх хаачыстыбатын тупсарыыга олук буолуохтаах. «Ыччат уонна оҕолор» национальнай бырайыагынан 25 оскуолаҕа «Основы безопасности и защиты Родины», «Труд (Технология)» предметтэргэ кабинет тэрилэ тарҕанна. Урукку өттүгэр «Үөрэҕирии» национальнай бырайыагынан «Точка роста», ЦОС, «Доброшкола», «Успех каждого ребенка», «Патриотическай иитии» хайысхаларынан, «Беспилотные авиационные системы» национальнай бырайыагынан оскуолалар материальнай-техническэй базалара бөҕөргөтүллүбүтэ. Кылгас кэм иһигэр улууспутугар 2 улахан эбийиэк: «Илгэ» стационарнай лааҕыр уонна IT- куб тутуллан оҕолорго ааннарын астылар. 2025 сылга оскуолалар 3 089 299 солк.сууммалаах Граннары ыллылар.
Биһиги иннибитигэр тэриллибит инфраструктураны хайдах гынан уруоктарга уонна дьарыктарга табатык, туһалаахтык уонна көдьүүстээхтик туһанабыт диэн сорук турар. Бу инфраструктура биир эрэ оскуолаҕа буолбакка улуус оҕолоругар туһалыырын ситиһиэхтээхпит. Ол аата уруоктары уонна дьарыктары саҥа таһымҥа – сетевой формакка таһаарар туһугар  сетевой үөрэхтээһини тэрийиэхтээхпит уонна киллэриэхтээхпит. 
Уруоктар уонна дьарыктар хаачыстыбалара педагогтартан, кинилэр идэлэринэн уонна методическай таһымнарыттан улахан тутулуктаах. 
Улуустааҕы үөрэҕирии салалтата педагогтар идэлэрин таһымнарын үрдэтэргэ былааннаах үлэни ыытар. 2024-2025 үөрэх дьылыгар  1084 учууталлар, 119 эбии үөрэхтээһин педагогтара, 274 иитээччилэр фундаментальнай уонна проблемнай куурустарынан хабылыннылар, 23 учуутал уонна салайааччы, 4 эбии үөрэхтээһин педагога, 3 иитээччи иккис идэлэрин баһылыыллар. Методическай сулууспа 85 сылынан Москваҕа, Благовещенскайга, Хабаровскайга үөрэх тэрилтэлэрин салайааччыларыгар куурустар тэрилиннилэр. 
Москваҕа «Государственный университет просвещения» тэрийбит «Азбука управления общеобразовательной организацией» кууруһугар 31 салайааччы кытынна. 
Амур уобаластааҕы үөрэҕирии сайдыытын институтугар 19 дириэктэри иитэр-үөрэтэр үлэҕэ солбуйааччылар «Организация образовательного процесса в условиях реализации обновлённого ФГОС общего образования» кууруска үөрэнэн оскуолаҕа саҥаны киллэрэргэ бэлэмнэр.
Хабаровскай кыраайдааҕы үөрэҕирии сайдыытын институтугар 15 уһуйаан салайааччылара «Управление образовательной деятельностью дошкольной образовательной организации» кууруһу аастылар.
Курска кыттыыны ылбыт салайааччылар үөрэммит матырыйаалларынан улуус педагогтарын үөрэтиилэрин тэрийиэхпит.
Учууталлар методическай таһымнарын үрдэтиигэ улахан оруолу оройуоннааҕы методическай холбоһуктар ылаллар. Нуучча тылын уонна литэрэтиирэтин учууталларын оройуоннааҕы методическай холбоһугун салайааччытын Пахомова Любовь Спартаковнаны, английскай тыл холбоһугун салайааччытын Дмитриева Саргылана Михайловнаны, химия- Сидорова Мария Петровнаны, биология- Исакова Марфа Кретовнаны, технология – Птицын Петр Михайловиһы, начаалынай кылаас- Ильина Елена Николаевнаны уо.д.а. махтанан туран ааттыыбыт. Кинилэр салгыы методическай тиэмэ быһыытынан уруок хаачыстыбатын туруоран үлэлииллэригэр баҕарабыт.
Уруоктар уонна дьарыктар көдьүүстэрин үрдэтиигэ, педагогтары бэлмнээһиҥҥэ фнкциональнай грамотность тирэх тэрилтэлэригэр: Төҥүлү, Майа В.П.Ларионов, Ф.Г.Охлопков аатынан орто оскуолаларыгар, Майатааҕы лиссиэйгэ, "Кэрэли" оҕолору эбии үөрэхтээһин киинигэр, Оҕо техническэй айымньытын киинигэр улахан эрэлбитин уурабыт.  Баһылык сорудаҕынан биирдиилээн предметтэргэ тирэх оскуолалар Майа В.П.Ларионов, Хара, Хаптаҕай орто оскуолалара, Майатааҕы лиссиэй бастыҥ учууталлар уопуттарыгар олоҕуран  улуус учууталларыгар көмөнү оҥоруохтара. Тирэх оскуолалар ахсааннарын эбэр былааннаахпыт.
Быйыл ыытылла турар Методическай марафон түмүктэнэн хаалбакка үөрэх тэрилтэлэригэр салҕанарыгар, методическай тиэмэлэр оскуолаларга, уһуйааннарга, эбии үөрэх тэрилтэлэригэр уруогу, дьарыгы тэрийиини кытта сибээстээх буоларыгар туруорсабыт. Өссө төгүл үөрэх хаачыстыбата бастатан туран уруоктар уонна дьарыктар көдьүүстэриттэн быһаччы тутулуктааҕын санатабын.

Ытыктабыллаах кэллиэгэлэр, мунньах кыттыылаахтара!
      «Барыта  учууталтан тутулуктаах» диэн мээнэҕэ эппэттэр. Информация да үйэтигэр учуутал, иитээччи, уһуйааччы син биир үөрэтии-иитии тутаах фигуратынан хаалар. Бэйэбит билии- көрүү, сатабыл, кыах өттүнэн күрэстэһэр кыахтаах буолуохтаахпыт. Учуутал бэйэтэ умайдаҕына, үөрэнээччитин уматар. Үтүө холобурдар бааллар, педагогтар муниципальнай үөрэҕирии тиһигэ сайдыытыгар бэйэлэрин дьоһун кылааттарын киллэрэллэр. Кэлэр кэнчээри ыччат туһугар түбүктээх үлэҕит ситиһиилээх буоллун, доруобай- чөл сылдьыҥ, дьоллоох- соргулаах буолуҥ!


